
Njoftim për shtyp
                                                                                                                                                       Tiranë, 08/11/2019
Breshkat e detit në Shqipëri, eksplorimi  i  gjithë bregdetit ranor!
Përfundon me sukses viti i dytë i zbatimit të projektit: ‘“Eksplorimi i plazheve shqiptare për identifikimin e folezimeve të mundshme të breshkave të detit si dhe hartimi i masave përkatëse ruajtëse për folet e gjetura'' (2018-2019). Këtë vit studimi u përqëndrua në plazhet me përshtatshmëri të lartë dhe të mesme për folezim, të vlerësuara si të tilla nga rezultatet e  vitit të pare të punës (2018).   
Në pranverë të 2019, studiuesi, Dr. Enerit Sacdanaku në bashkëpunim me Agjensinë e Zonave të Mbrojtura (AKZM) si dhe peshkatarët, vendosi tre termometra dixhital uji për të mbledhur të dhëna për temperaturën e detit. Termometrat u vendosën përkatësisht: në Jug në plazhin e Bunecit;  në plazhin e Divjakës; dhe në Veri në plazhin e Ranës së Hedhun. Të dhënat e siguruara prej tyre konsiderohen shumë të rëndësishme për të bërë një vlerësim të mëtejshëm të përshtatshmërisë së plazheve për folezimin e breshkave të detit. Në bazë të këtyre të dhënave, do të shihet nëse ujërat e bregdetit shqiptar arrijnë të kenë një temperaturë mjaftueshëm të ngrohtë të shtrirë përgjatë një periudhe të gjatë kohore, gjë e cila do të mundësonte maturimin (pjekjen e vezëve) në rrugët gjenitale të breshkës femër dhe në këtë mënyrë do të bëhej e mundur që ajo të folezonte.  
Në fillim të Qershorit, grupi kërkimor (i përbërë nga student dhe përfaqësues të AdZM_ve të Zonave bregdetare), i drejtuar nga Dr. Enerit Sacdanaku filloi monitorimin e plazheve Shqiptare me fokus në identifikimin e aktivitetit folezues të breshkave detare, si dhe grumbullimin e të dhënave në lidhje me rivlerësimin për të dytën herë të parametrave të plazheve. Qëllimi  ishte vlerësimi i përshtatshmërisë së tyre për të mbështetur folezimin e breshkave të detit, duke kombinuar dy metodologji të ndryshme: transekte në plazh dhe imazhe nga droni.
Gjatë kësaj periudhe, 14 termometra dixhitalë u vendosën në shtatë plazhe të ndryshme, për të matur temperaturën e rërës, për të kuptuar më shumë mbi përshtatshmërinë e plazheve të Shqipërisë, në lidhje me temperaturën e inkubimit të çdo foleje të mundshme.
Në Gusht dhe Shtator, monitorimi vazhdoi duke u përqendruar më tepër në plazhet me përparësi të lartë, për të identifikuar çdo fole, këtë herë nga gjurmët e lëna nga të vegjëlit. Përafërsisht 35 km vijë bregdetare u monitoruan gjatë vitit 2019, por nuk u regjistruan fole. Studimi në terren përfundoi në muajin Tetor, ku u arrit të hiqeshin me sukses të gjithë termometrat e rërës dhe dy nga termometrat e ujit.
Për më tepër, ekipi ynë i monitorimit morri disa mostra të rërës nga plazhi me përshtatshmëri të lartë në Parkun Kombëtar të Divjakës, ku vitin e kaluar u regjistrua foleja e parë zyrtare në Shqipëri. Mostra do të dërgohet në Angli, për të mbështetur një studim global të Universitetit Exeter, mbi efektet e mikroplastikës në vendet e folezimit të breshkave të detit.
Të gjitha të dhënat e monitorimit do të analizohen dhe prezantohen para autoriteteve shqiptare dhe palëve të interesuara, në një takim të dedikuar ku do të diskutohen strategjitë e mëtejshme të monitorimit dhe ruajtjes së breshkave të detit.
Kontaktet: 
Dr. Enerit Sacdanaku, kërkuesi kryesor, Tel.: +: 00355 68 41 03 150

Eleana Touloupaki, Project Officer, MEDASSET, Tel.: +30 210 3613572, medasset@medasset.org

Shënime për botuesit: 
Breshkat detare janë kafshë poikiloterme (me gjak të ftohtë), marrin frymë me mushkëri, riprodhohen me vezë, si dhe e shpenzojnë pothuajse gjithë ciklin e tyre jetësor në ujërat detare duke u kthyer çdo verë në të njëjtin vend (plazh) ku ato janë lindur për të depozituar vezët e tyre.  
[1] Tre nga shtatë llojet e breshkave të detit takohen në Mesdhe. Breshka kokëmadhe (Caretta caretta) dhe ajo jeshile (Chelonia mydas) folezojnë në Mesdhe, ndërsa breshka kurriz-lëkurore (Dermochelys coriacea)  konsiderohet si një visitor i rrallë. Të gjitha llojet breshkave të detit janë të përfshira në listen e llojeve të rrezikuara të IUCN. Breshkat e detit janë kafshë poikiloterme (me gjak të ftohtë), marrin frymë me mushkëri, riprodhohen me vezë dhe e shpenzojnë pjesën më të madhe të ciklit të tyre jetësor në det dhe dalin jashtë ujit vetëm gjatë verës (çdo 2 – 3 vjet) për të lëshuar vezët në ato plazhe nga ku ato u linden. U duhen  20-30 vite të maturohen seksualisht dhe mund të jetojnë deri në 100 vjet.  Pavarsisht se ato janë historikisht shumë të vjetra (datojnë që nga koha e dinosaurëve)  dhe kanë arritur të mbijetojnë deri në ditët tona, mbijetesa e tyre rrezikohet për shkak të urbanizimit dhe zhvillimit të pakontrolluar të zonave bregdetare, ndotjes,  përplasjes me anijet, peshkimit dhe ndryshimeve klimatike.

[2] Me fillesat e saj në 1983, MEDASSET u themelua në vitin 1988 në Britaninë e Madhe dhe më pas në vitin 1993 u zhvendos në Greqi. Është një organizatë jo-qeveritare ndërkombtare regjistruar si jo-fitimprurëse me seli në Greqi. MEDASSET ka luajtur dhe vazhdon të luajë një rol shumë të rëndësishëm në studimin e breshkave të detit dhe habitateve të tyre në të gjithë rajonin e Mesdheut nëpërmjet projekteve kërkimore shkencore, edukimit mjedisor, rritjes së ndërgjegjësimit të publikut, etj. Kjo organizatë është anëtare e Kombeve të Bashkuara për Mjedisin në Programin e Planit të Veprimit për Mesdheun si dhe anëtare e përhershme e Konventës së Bernës, Këshilli i Europës, që nga viti 1988.    

MEDASSET ka zbatuar në 2005 projektin me titull: “Vlërisimi i habitateve të rëndësishme të breshkave të detit dhe fokës së Mesdheut në zonën bregdetare të Shqipërisë nëpërmjet një vëzhgimi të shpejtë’’ si dhe gjatë viteve 2008-2010, projektin:  “Monitorimi dhe Ruajtja e habitateve të rëndësishme të ushqyerjes së breshkave të detit në zonën e Patokut, Shqipëri’’. Më vonë, në 2011, në kuadër të një bashkëpunimi të ngushtë me Ministrinë e Mjedisit, MEDASSET ka përgatitur dokumentin: ‘’Rekomandime për menaxhimin e gjirit të Drinit’’ si dhe ‘’Planin e Veprimit për Ruajtjen e Breshkave të Detit dhe të habitateve të tyre në Shqipëri’’, i cili u aprovua nga Ministria e Mjedisit ne vitin 2012. 

[3] Projekti “Eksplorimi i plazheve shqiptare për identifikimin e folezimeve të mundshme të breshkave të detit si dhe hartimi i masave përkatëse ruajtëse për folet e gjetura'' (2018-2019) po zbatohet nga MEDASSET në bashkëpunim me Dr. Enerit Sacdanaku. Projekti financohet nga fondacioni MAVA në kuadër të një projekti tjetër rajonal: “Ruajtja e breshkave të detit in rajonin e Mesdheut’’, i cili po zbatohet nga ARCHELON, DEKAMER, MEDASSET, MedPAN, NMPZ, RAC/SPA (leader), WWF Greece, WWF Turkey. 

